Mediokrasie

Met die grysheid

van ‘n gemiddelde IK

bestaan jy murmurerend

met ‘n bedrukte glimlag

wat kla

of ‘n sug wat jubelend

taai vloei

uit ‘n vervelige hartklop.

Selfs in jou dowwe oog

is daar ‘n halflewende

plastiekglans en in jou

verlepte gehoor die

ewigdurende gesuis

van witgeraas

Jou asemteue marsjeer

lusteloos bevrees soos

gekettingde soldate

op pad na ‘n vlak graf

in die rigtinglose dorheid.

Jou onvervulde emosies

walg soos vervalsde warm wyn

en kerm onontwikkeld uit

jou dorre gebarste lewenskelk

ongevoed en hunkerend

na vroegdou moedersmelk.

Die eentonigheid van jou

glanslose bestaan sê

jy is lewendig dood

tot jy uiteindelik

naamloos wegkwyn

in die vergetelheid

waaruit jy

ongemerk gekom het.

